
Gurekin dihardu, beti eta aldioro
	Egintzak 1, 1-11
	Efesoarrei 1, 17-23
	Markos 16, 15-20


· Jaunak utzi zituenean, apostoluak Jerusalenera itzuli ziren. Pozik, dirudienez. Ez zuten Maisua erabat galdu. Aurrerabidean, itxaropen-iturri sakon izango zitzaien.
· Sarritan galdetzen diogu gure baitari: utzi egin ote gaitu Jaunak? Nola dirau gurekin? Eta guk nola jarraitu berari atxikiak? Bere erantzuna trinkoa da: “Ni zuekin izango nauzue beti”

Nabarmentzekoa da, berpiztu ondoren, Jauna soilik aldika agertu zitzaiela ikasleei. Ez zen iraunkorki alboan zegoen lagunkide izan. Gure jarraipenean ere noizik eta behin sentitzen dugu “eskura”. Zenbaitetan, ordea, gurekin beste era batera dirau: ausentzia/presentzia bikoiztasun harrigarri batean.

· Aurrerantzean, soilik “aurkitu” dugun –edo aurkigarri egin zaigun- Jauna izango dugu benetan gurekin. Berarekin dugun harremana neurri handikoa ala txikikoa gerta dakiguke; sakon ala erdibidekoa.

Nola landu orduan berarekiko lotura iraunkor bat? Zer egin genezake gure aldetik? Ba, sinestun bezala, gure leialtasuna eta oroimen eskaini. Oroimena eta leialtasuna zerbait gehiago baitira: maitasunezko lotura bizia. Horretarako, hasieratik eman diogun garrantzia mantentzen saiatuko gara, atzerabiderik gabe.

· Harreman horretan, bera da bihotza eta gu taupada. Bera haizea, eta gu arnasa. Bera burua, eta gu gorputza. Bera hitza, eta gu oihartzunen entzumena.
Baina harreman horrek ekintza bidean jarriko gaitu, ez soilik maitasuneko sentimenduaren esparruan: “Zoazte mundu zabalera eta hots egin Berri Ona”. Horretara jartzen direnak ekintza nabarmenak egin ahal izango dituzte: deabruak menderatu, hizkuntza ezezagunetan mintzatu, eskutan sugeak arriskurik gabe heldu … gaixoak sendatu.

· Gugan, gainera, kemen berri bat izango da: Espiritua. Bere -eta ez gure- irrika bultzagile dena. Egon eza eta aldi berean bizitasuna izango zaiguna. Egiaren bidean aurrera egiteko grina piztuko digu Espiritu horrek. Horregatik Espirituaren ezaugarri bezala sugarra aipatzen da: barnean piztuta daukagun su-bizia. Tartean, bera dabil ahaleginak hauspotzen. Aurrera ez dugu soilik gure kasa eta ahalmenekin egingo. Berak alboan dihardu, itxurak guztiak baino gehiago. Hortaz, pozik eta itxaropentsu ekin geniezaioke eskatu digun ekitekoari.
· Eman zaigun Espiritua behin eta berriro eguneratzeko, Jesusen oroimena landu beharko dugu. Bere egintzen eta esanen arrastoa beste sinestunekin partekatuz. Zelako urratsak eman zituen eta nolako promesak agindu zizkigun oroitzean, hurbilago eta arruntago egingo zaigu. Ia gure artean balego bezala.
· Burutugabeko hainbat eginbehar utzi ditu Jaunak gure esku: Berri Ona ezagutzen ez dutenei zabaltzea; egiaren argia behin eta berriro adieraztea; itxaropena zabaltzea; gizatasun bertsio berriak sustatzea; kidetasun bideak suspertzea…

Horretarako, bakoitzari dohain bereziak emango zaizkigu. Apostoluak bezala, guztiak ez gara berdin arituko. Bakoitzak beretik zerbait eman ahal izango du, bestekoenekin osagarri gertatuko dena.
